
1. Իրավական ակտի ընդունման անհրաժեշտությունը

2024 թ․ մայիս 22-ին Ազգային ժողովի կողմից ընդունվել է «Մասնագիտական կրթության և ուսուցման մասին» Հայաստանի Հանրապետության նոր օրենքը, իսկ մինչ այդ՝ 2015 և 2023 թվականներին «Կրթության մասին» օրենքի 3-րդ, 6-րդ, 26-րդ, 26.1-րդ, 36-րդ և 37-րդ հոդվածներում կատարվել են լրացումներ և փոփոխություններ, ինչով սահմանվել է պետության կողմից ֆորմալ, ոչ ֆորմալ և ինֆորմալ կրթության համակարգը համաչափ գործարկելու ու արդյունքները ճանաչելու երաշխիքը։ Նշված օրենսդրական քաղաքականության ապահովման մեխանիզմները ամրագրվել են նաև «Հայաստանի Հանրապետության կրթության մինչև 2030 թվականին զարգացման պետական ծրագիր» օրենքում։ Թվարկված օրենքները արմատական փոփոխություններ են նախատեսում մասնագիտական կրթության և ուսուցման (այսուհետ՝ ՄԿՈՒ) ոլորտում՝ ներդնելով շուկայի կարիքներին համապատասխանող որակյալ մասնագիտական կրթություն ապահովելու իրավական հիմքերը։ Օրենքները, ժամանակակից միջազգային միտումներին և մոտեցումներին համահունչ, ՄԿՈՒ ոլորտում պետական քաղաքականության հարցում նախատեսում է մի շարք արմատական նորարարություններ, այդ թվում․ 
· Աշխատանքի վրա հիմնված ուսուցման (ԱՀՈՒ) համապարփակ կարգավորում և գործատուների ներգրավվածության խթանում՝ շրջանավարտների զբաղվածությունը և կրթության արդյունքների իրացումը բարձրացնելու նպատակով։
· Սոցիալական գործընկերության նոր մոդելի ներդրում՝ կրթության արդյունքների համատեղ պատասխանատվության հիմքով, մասնավոր հատվածի գործառույթների հստակեցում և ներգրավվածության ինստիտուցիոնալացում։
· Որակավորումների ազգային և ոլորտային շրջանակների վերանայում, ինչպես նաև կրեդիտային համակարգի ներդրում՝ ուսանողների շարժունության, շարունակական կրթության և արդյունքների փոխճանաչման համար։
· ՄԿՈՒ հաստատությունների կառավարման բարեփոխում՝ թափանցիկ ընտրության, հաշվետվողականության, կառավարման խորհուրդների ներկայացուցչականության և արդյունավետության բարձրացման ուղղություններով։
· Մասնագիտական կրթական ծրագրերի կառուցվածքային և մեթոդաբանական վերանայում՝ առկա, հեռավար և դրսեկության ձևով ուսուցման համադրելի կազմակերպմամբ և ռեսուրսների նախահաշվային պլանավորմամբ։
· Մանկավարժական և վարչական աշխատողների ընտրության, վերապատրաստման, ատեստավորման, տարակարգերի և խրախուսման համակարգի բարելավում՝ շարունակական մասնագիտական զարգացման տեսլականով։
· Ներառականության ապահովում՝ կրթության առանձնահատուկ պայմանների հիմքով անհատական ուսուցման ծրագրերի ներդրմամբ և պետական ֆինանսավորմամբ։
· Ոչ ֆորմալ և ինֆորմալ ուսումնառության արդյունքների գնահատման և ճանաչման, լրացուցիչ կրթական ծրագրերի երաշխավորման, մոնիթորինգի և վկայագրման համակարգերի ներդրում։   
Օրենքներով նախատեսվող մասնագիտական կրթության կազմակերպման նոր հայեցակարգը և գործընթացի մասնակիցների ընդլայնված շրջանակը առաջ է բերում ոլորտի համակարգման նոր մարտահրավերներ։ ԱՀՈՒ արդյունավետ կազմակերպման համար «Մասնագիտական կրթության և ուսուցման մասին» Հայաստանի Հանրապետության օրենքի  17-րդ հոդվածի 1-ին մասի 5-րդ կետով, 20-րդ հոդվածի 3-րդ մասով, ինչպես նաև Կրթության մասին օրենքի 37-րդ հոդվածի 1-ին մասի 9.2-րդ և 9.4-րդ կետերով նախատեսված է համակարգման գործառույթների պատվիրակում կրթության պետական կառավարման լիազոր մարմնի ընտրված կազմակերպությանը։ Այս մարմնին ՄԿՈՒ օրենքի 20-րդ հոդվածի 4-րդ մասով վերապահված են, մասնավորապես, ԱՀՈՒ տեսակներից մեկի՝ դուալ ուսումնառության համակարգման բնագավառում մի շարք առանցքային գործառույթներ, այդ թվում՝ 
1) սահմանում է գործատուների՝ որպես աշխատանքի վրա հիմնված ուսումնառության ձևով կրթական ծրագրի իրականացնող կողմ հանդես գալու նվազագույն պահանջները և ընթացակարգը.
2) սահմանում է մասնագիտական ուսուցման հրահանգչի ընտրության չափանիշները.
3) կազմակերպում է մասնագիտական ուսուցման հրահանգիչների վերապատրաստումը և շարունակական կատարելագործումը.
4) ստեղծում և վարում է սոցիալական գործընկերության կողմ կազմակերպությունների տեղեկատու։
Այդուհանդերձ, մասնագիտական կրթության որակի բարձրացումը և ոլորտի համակարգումը հնարավոր չէ սահմանափակել միայն դուալ ուսումնառության տեսակով։ Այն թեև ԱՀՈՒ առավել կատարելագործված ձևն է, սակայն նոր օրենքով դրված մարտահրավերները պահանջում են համապարփակ մոտեցումներ ԱՀՈՒ բոլոր երեք տեսակների մասով էլ։ Միևնույն ժամանակ, ֆորմալ մասնագիտական կրթությունից բացի պետք է հաշվի առնել ոչ ֆորմալ և ինֆորմալ կրթությունը և հմտությունների ճանաչումը, քանի որ ժամանակակից աշխարհը ընթանում է կարճաժամկետ դասընթացների միջոցով հմտություններ արձանագրելու կամ փաստացի ձեռք բերված հմտությունների ճանաչման ճանապարհով։ Ուստի նպատակահարմար է ոլորտում համակարգման բոլոր գործառույթները մեկտեղել մեկ մարմնի ձեռքում։
Ինստիտուցիոնալ տեսանկյունից, Կառավարության դեռևս 2011 թ․ հոկտեմբերի 27-ի N 1550-Ն որոշմամբ ստեղծվել էր «Ուսուցման ազգային հիմնադրամը», որին «Կրթության մասին» օրենքի 37-րդ հոդվածի 1-ին մասի 9.2-րդ, 9.4-րդ և 9.10-րդ կետերին համապատասխան վերապահվել էին մասնագիտական ուսուցման ոլորտում մի շարք գործառույթներ, այդ թվում՝ աջակցել ոչ ֆորմալ և ինֆորմալ ուսուցման արդյունքների ճանաչման համակարգի ձևավորմանն ու ներդրմանը։ Հիմնադրամի գործունեությունը հիմնականում ծավալվել է վերապատրաստումների, փորձաքննությունների, մեթոդական աջակցման և կրթության ոլորտում ճանաչման մեխանիզմների մշակման ուղղությամբ։ 
Միաժամանակ,  Մասնագիտական կրթության և ուսուցման զարգացման ազգային կենտրոն (ՄԿՈՒԶԱԿ) անվանմամբ մասնագիտացված հիմնարկը ստեղծվել է  §Կրթության ազգային ինստիտուտ¦ փակ բաժնետիրական ընկերության խորհրդի 2008 թվականի փետրվարի 29-ի նիստի N 24 որոշման համաձայն՝ որպես Հայաստանի Հանրապետության նախնական և միջին մասնագիտական կրթության համակարգում Եվրոպական Միության աջակցությամբ ու ֆինանսական օժանդակությամբ իրականացվող բարեփոխումների շրջանակներում՝ որպես Հայաստանում ՄԿՈւ համակարգի համար մեթոդական ու մասնագիտական աջակցության և ծառայությունների մատուցման կառույց՝ արդեն իսկ 17 տարի: «Կրթության զարգացման և նորարարությունների ազգային կենտրոն» հիմնադրամի կազմում 2019թ․-ից շարունակում է  Մասնագիտական կրթության և ուսուցման զարգացման ազգային կենտրոն (ՄԿՈՒԶԱԿ) մասնագիտացված հիմնարկը, որն իրականացնում է ՄԿՈՒ քաղաքականության մշակմանն ու ներդրմանն աջակցող ծրագրեր, կրթական չափորոշիչների մշակում, կրթական ծրագրերի փորձաքննություն և այն։ Սակայն այդ ստորաբաժանումը չունի առանձին իրավաբանական կարգավիճակ։ 
Նոր օրենսդրական իրադրությունը պահանջում է ինստիտուցիոնալ վերակազմակերպում՝ ապահովելու համար ՄԿՈՒ ոլորտի համապարփակ քաղաքական համակարգումը՝ կենտրոնացված և լիազորված մեկ մարմնի կողմից։ Ուստի ՀՀ կրթության, գիտության, մշակույթի և սպորտի նախարարությունը նպատակահարմար է համարել վերանայել «Ուսուցման ազգային հիմնադրամի» կանոնադրությունը, նպատակներն ու գործառույթները՝ ապահովելու համար նոր օրենքի տրամաբանությանը համապատասխան ՄԿՈՒ համակարգի արդյունավետ համակարգում և իրականացում։ Այդ նպատակով՝
· առաջարկվում է վերանվանել «Ուսուցման ազգային հիմնադրամը»՝ «Մասնագիտական կրթության և ուսուցման զարգացման ազգային կենտրոն» (ՄԿՈՒԶԱԿ) անվամբ՝ արտացոլելու հիմնադրամի նոր՝ ընդլայնված գործառույթները ՄԿՈՒ համակարգի համապարփակ կառավարման և զարգացման շրջանակում։
· առաջարկվում է հաստատել հիմնադրամի կանոնադրության նոր խմբագրությունը, որով հիմնադրամին վերապահվում են ոչ միայն նախկինում իրագործվող ոչ ֆորմալ/ինֆորմալ ուսուցման ճանաչման, այլ նաև ամբողջ ՄԿՈՒ համակարգի քաղաքականության, ռազմավարական զարգացման, սոցիալական գործընկերության ամրապնդման, պետական ծրագրերի իրականացման, հանրային-մասնավոր համագործակցության, մասնագիտական կողմնորոշման, կրթության որակի ապահովման և ուսումնառության արդյունքների ճանաչման հետ կապված գործառույթներ։
· Այս միջոցով միավորվում և ինստիտուցիոնալացվում են նախկինում բաշխված գործառույթները, վերացվում է գործառույթների կրկնությունը, ձևավորվում է մասնագիտացված, իրավասու և ժամանակակից միավոր՝ արդիական ՄԿՈՒ համակարգի կայացման նպատակով։
· Արդյունքում, նոր գործառույթներով վերանվանված ՄԿՈՒԶԱԿ-ը կդառնա ՀՀ կառավարության լիազոր մարմնի՝ ԿԳՄՍ նախարարության գործառնական գործիքներից մեկը ՄԿՈՒ պետական քաղաքականության համակարգման ոլորտում։
· ՄԿՈՒԶԱԿ-ը գործելու է Հայաստանի Հանրապետություն, Երևան, Տիգրան Մեծ 67 հասցեում:

Հիմնադրի կողմից կանոնադրության փոփոխման իրավունքի հիմնավորումը․

Քանի որ «Ուսուցման ազգային հիմնադրամը» ստեղծվել է ՀՀ կառավարության որոշմամբ, նրա անվանափոխությունն ու կանոնադրության փոփոխությունը նույնպես ենթակա է Կառավարության որոշմամբ հաստատման՝ ստորև բերվող հիմնավորմամբ։ «Հիմնադրամների մասին» օրենքը սահմանում է հիմնադրամի կանոնադրությունը փոփոխելու երկու ինքնուրույն կարգավորում․ մեկը՝ փոփոխության հնարավորություն հիմնադիրների կողմից՝ առանց դատարանի, և մյուսը՝ դատական կարգով, եթե միաձայնություն չկա կամ իրավական խոչընդոտներ կան։ ՀՀ արդարադատության նախարարի կողմից 20 հոկտեմբերի 2021 թ. տրված N1 պաշտոնական պարզաբանման համաձայն՝ «Հիմնադրամների մասին» օրենքի 15-րդ հոդվածի 4-րդ և 5-րդ մասերի մեկնաբանությունից բխում է, որ Օրենքի 15-րդ հոդվածի 4-րդ մասը հիմնադիրներին վերապահում է իրավունք՝ միաձայն որոշմամբ առանց դատարանի միջամտության հիմնադրամի կանոնադրության մեջ կատարելու ցանկացած փոփոխություն, այդ թվում՝ հիմնադրամի նպատակներին և շահառ ուներին վերաբերող։  Այս իրավունքը բխում է ինքնին օրենքից, ուստի կանոնադրությամբ հատուկ դրույթ նախատեսված լինելը պարտադիր չէ։ Հիմնադիրների այս իրավասությունն ավելի լայն է, քան հոգաբարձուների խորհրդինը, որը նման փոփոխություններ չի կարող կատարել՝ նույնիսկ եթե կանոնադրությամբ նման լիազորություն տրված լինի։ Նման մեկնաբանությունը բխում է հիմնադիրների գերակայության սկզբունքից, քանի որ հիմնադիրներն են հաստատում հիմնադրամի ստեղծումն ու կանոնադրությունը միաձայն որոշմամբ, այդ նույն տրամաբանությամբ նրանք կարող են փոփոխություններ կատարել նույն կանոնադրության մեջ։ Նրանց այս իրավունքը կախված չէ, թե կանոնադրությամբ այն նախատեսված է, թե ոչ։ 

2. Կարգավորման հարաբերությունների ներկա վիճակը և առկա խնդիրներն ու առաջարկվող լուծումները

Նախագծով նախատեսված նոր խմբագրությամբ կանոնադրությունը ՄԿՈՒԶԱԿ-ին վերապահում է հետևյալ առաքելությունը, աջակցել՝ 
1)	Հայաստանի Հանրապետությունում ֆորմալ, ոչ ֆորմալ և ինֆորմալ կրթության և ուսուցման ոլորտում արդյունավետ քաղաքականության մշակմանը ու կիրառմանը, նորարությունների ներդրմանը և շարունակական զարգացմանը․
2)	աշխատաշուկայի ներկայի և ապագայի կարիքներին միտված որակավորումների ոլորտային շրջանակի ներդրմանը.
3)	ֆորմալ, ոչ ֆորմալ և ինֆորմալ կրթության համակարգի համաչափ գործարկմանն ու արդյունքների ճանաչման պետական երաշխիքի ապահովմանը.
4)	մասնագիտական կրթության և ուսուցման (այսուհետ՝ ՄԿՈՒ) ոլորտում պետություն–մասնավոր հատված համագործակցության արդյունավետ կառուցակարգերի  ներդրմանը.  
5)	մասնագիտական կողմնորոշման և կարիերայի զարգացման համակարգի ձևավորմանն ու արդյունավետ գործունեությանը․
6)	ՄԿՈՒ համակարգի կայուն զարգացմանը, կառավարման արդյունավետության բարձրացմանը և միջազգային համադրմանը։
Հետագա շարադրանքում կանոնադրությունը մանրամասնում է Հիմնադրամի գործառույթները (կետ 14)։ 
ՄԿՈւ նոր օրենքի անկյունաքարն է պետություն և մասնավոր հատված համագործակցության ուժեղացումը՝ ներառելով մասնավոր հատվածի համակարգված, երկարաժամկետ ներգրավվածությունը կրթական ծրագրերի մշակման և իրականացման, ՄՈՒՀ-երի կառավարման, ֆինանսավորման և գնահատման գործընթացներում։
Նոր կանոնադրությամբ ՄԿՈՒԶԱԿ-ի կառավարման կառուցվածքը լիովին համապատասխանում է այդ մոտեցմանը՝ ապահովելով ՄԿՈՒ համակարգում պետական քաղաքականության ձևավորման և իրագործման համատեղություն՝ պետական կառավարման մարմինների, մասնավոր հատվածի և սոցիալական գործընկերների միջև՝ որպես երկարաժամկետ համագործակցության առանցքային սկզբունք։
Հիմնադրամի բարձրագույն մարմինը՝ Հոգաբարձուների խորհուրդը, ձևավորվում է համախմբված սկզբունքով՝ ընդգրկելով 12 անդամ, որոնցից․
· 6-ը պետական կառավարման համակարգի մարմինների ներկայացուցիչներ են,
· 6-ը մասնավոր հատվածի և աշխատողների միությունների ներկայացուցիչներ են։
Այս ձևաչափը ապահովում է պետություն-մասնավոր-սոցիալական գործընկերության գործնական իրագործում՝ համատեղ որոշումների կայացման մակարդակում։
Պետական ներկայացուցիչները սահմանված են ոլորտային պատասխանատվության սկզբունքով և ընտրվում են փոխնախարարի մակարդակով՝ ներառելով հետևյալ հիմնական ուղղությունները՝
· կրթություն,
· աշխատանքային շուկա և սոցիալական պաշտպանություն,
· տարածքային զարգացում,
· տնտեսություն և գյուղատնտեսություն,
· բարձր տեխնոլոգիաներ,
· ֆինանսներ։
Այս կառուցվածքը ապահովում է քաղաքական ուղղորդում և համակարգված պետական քաղաքականություն՝ ոլորտային ներկայացվածությամբ։
Խորհրդում ներկայացված են ոչ միայն գործատուների ներկայացուցիչները, այլև Հայաստանի արհմիությունների կոնֆեդերացիայի առաջադրած մեկ ներկայացուցիչ, որը նաև Խորհրդի փոխնախագահներից մեկն է։ Սա ապահովում է ուսանողների, աշխատողների և համայնքի շահերի ներկայացվածություն քաղաքական որոշումների կայացման ժամանակ։ Խորհրդի մյուս փոխնախագահը մասնավոր հատվածի ներկայացուցիչներից է։ 
Ապահովելու համար մասնավոր հատվածի բովանդակային ներգրավվածություն՝ մասնավոր հատվածի ներկայացուցիչները ընտրվում են թափանցիկ և կառուցվածքային մեխանիզմով՝ հիմնվելով հետևյալ սկզբունքների վրա․
· ներկայացվածություն տնտեսության հիմնական ճյուղերից,
· ներգրավվածություն ՄԿՈՒ ոլորտում վերջին տարիներին,
· ինստիտուցիոնալ կարողություն և լավ կառավարում,
· տարածքային և ճյուղային հավասարակշռություն,
· նորարարության, ներառականության, հմտությունների զարգացման ոլորտում ներդրում։

3.Ակնկալվող արդյունքը
Նախագծով առաջարկվող փոփոխություններով՝
· կվերանա գործառույթների կրկնօրինակումը, 
· կապահովվի համատեղ քաղաքականությունն և համակարգումը,
· կխթանի մասնավոր հատվածի իրապես ներգրավված մասնակցությանը ՄԿՈՒ քաղաքականության իրականցմանը,
· կհաստատվի ՄԿՈՒԶԱԿ-ի որպես քաղաքականության իրագործման և ինստիտուցիոնալ կենտրոնի դերը՝ ժամանակակից, համագործակցային և արդյունքահեն ՄԿՈՒ համակարգի զարգացման համար։

4. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
ՀՀ կառավարության որոշման նախագիծը մշակվել է Հայաստանի Հանրապետության կրթության, գիտության, մշակույթի և սպորտի նախարարության կողմից՝ միջազգային կազմակերպությունների ներգրավմամբ և խորհրդատվությամբ։ Նախագծի մշակման հիմքում ընկած է տարբեր եվրոպական երկրների փորձառության ուսումնսիրությունը և դրան նախորդած տեղեկատվական այցերը (Գերմանիա, Ֆրանսիա, Արևելյան Եվրոպայի երկրներ, Նիդերլանդների թագավորություն և այլն)։ Նախագծի մշակմանը նախորդել է ՄԿՈւ հաստատությունների և ոլորտի այլ շահառուների հետ հանդիպումների շարք, որտեղ ներկայացվել և քննարկվել են ՄԿՈւ օրենքով նախատեսվող փոփոխությունները, դրանց կենսագործմանը միտված միջոցառումները։ Հանդիպումներին ներգրավված են եղել ՀՀ տարածքում գործող գրեթե բոլոր մասնագիտական ուսումնական հաստատությունները՝ ավելի քան 160 մասնակից։ 

5. Կապը ռազմավարական փաստաթղթերի հետ
Հայաստանի Հանրապետության կառավարության ծրագրի  (2021-2026 թթ.) 2024 թվականի կատարման ընթացքի և արդյունքների մասին զեկույցում ընդգծվում է, որ 2024թ․ ընդունված  «Մասնագիտական կրթության և ուսուցման մասին» ՀՀ նոր օրենքը համակարգային փոփոխություններ է մտցրել ոլորտում՝ «առանցքային դարձնելով աշխատանքի վրա հիմնված ուսուցումը, մասնավորի հետ համագործակցությունն ու տնտեսության հետ կապը»։  Ոլորտում կատարված փոփոխությունների արդյունքում արձանագրվել է ՄԿՈՒ հաստատություններ ընդունելության 11,4% աճ[footnoteRef:1]:  [1:  «Հայաստանի Հանրապետության կառավարության ծրագրի  (2021-2026 թթ.) 2024 թվականի կատարման ընթացքի և  արդյունքների մասին» զեկույց, ՀՀ կառավարության 2025 թվականի փետրվարի 27-ի N 224 - Ա  որոշման հավելված (https://www.gov.am/files/docs/6153.pdf), էջ 71-72] 

Կարևորելով մասնագիտական կրթության դերը սոցիալ-տնտեսական զարգացման, պահանջարկին համապատասխան աշխատաշուկայի համալրման գործում՝ ՀՀ կառավարության 2021թ․ օգոստոսի 18-ի N 1363-Ա որոշմամբ հաստատված ՀՀ կառավարության 2021-2026թթ․ ծրագիրը[footnoteRef:2] «4.3 ԿՐԹՈՒԹՅՈՒՆ» բաժնում առանձնացրել է գործունեության մի շարք թիրախային ուղղություններ, այդ թվում՝  [2:  https://www.gov.am/files/docs/4586.pdf] 

· տարեկան առնվազն 2 ուսումնական հաստատություններում աշխատանքի վրա հիմնված և դուալ ուսուցման ներդրում ու ընդլայնում՝ մասնավոր հատվածի և գործարար համայնքի ակտիվ ներգրավման միջոցով, որը կնպաստի աշխատաշուկայի պահանջներին համապատասխան որակյալ աշխատուժի պատրաստմանը,
· հաստատությունների կառավարման նոր մոդելների փորձարկում և ներդրում՝ հիմնված պետական-մասնավոր համագործակցության վրա և բարձրացնելով համակարգի արդյունավետությունը,
· մանկավարժների մասնագիտական զարգացման և ատեստավորման համակարգերի ներդրում՝ կապակցելով վարձատրության մեխանիզմների հետ, 
· նախնական արհեստագործական և միջին մասնագիտական կրթության գրավչության, մատչելիության բարձրացման, ներառականության ապահովման նպատակով ուսումնական հաստատությունների շենքային պայմանների բարելավում, ուսումնաարտադրական բազայով (լաբորատորիաներով) ապահովում (տարեկան առնվազն 2 հաստատություն): 
2019 թ․ ընդունվել է  «Հայաստանում աշխատանքի վրա հիմնված ուսումնառության զարգացման հայեցակարգ և 2019-2025թթ. գործողությունների ցանկ»[footnoteRef:3], որը ռազմավարական փաստաթուղթ է՝ ՄԿՈՒ ոլորտում քաղաքականության շրջանակի ձևավորմանը և Հայաստանում ԱՀՈՒ նոր ձևերի աստիճանական ներդրմանը։ Փաստաթուղթը սահմանում է մի շարք գործողություններ, որոնք անհրաժեշտ են ԱՀՈՒ-ի հաջող իրականացման և հետագա ընդլայնման համար, ներառյալ (i) քաղաքականության և իրավական դաշտի բարելավումը, (ii) ԱՀՈՒ կազմակերպումը և իրականացումը աշխատավայրում և լսարանում (iii) ԱՀՈՒ-ի որակի ապահովումը, (iv) ԱՀՈՒ ֆինանսավորումը  և ձեռնարկությունների համար խթանները։ [3:  Մշակվել է ՀՀ Կրթության, գիտության, մշակույթի և սպորտի նախարարության «Աշխատանքի
վրա հիմնված ուսումնառության» գծով աշխատանքային խմբում և հաստատվել է 2019 թ․ հունիս 25-ին։ https://escs.am/am/news/5575: ] 

2022 թվականի նոյեմբերի 16-ին ԱԺ կողմից ընդունվել է «Հայաստանի Հանրապետության կրթության մինչև 2030 թվականը զարգացման պետական ծրագիրը հաստատելու մասին» օրենքը, որը կրթության բնագավառում պետական քաղաքականության կազմակերպական հիմքն է («Կրթության մասին» ՀՀ օրենքի 4-րդ հոդվածի 4-րդ կետ)։ Նշված փաստաթղթով ևս ՄԿՈՒ հիմնական ռազմավարական առաջնահերթություններ են սահմանված․ 
· աշխատանքի վրա հիմնված ուսուցման խթանումը,
· ՄՈՒՀ մանկավարժական աշխատողների վերապատրաստումը և շարունակական մասնագիտական ​​զարգացումը,
· Կրթություն-մասնավոր հատված համագործակցությունը,
· ինստիտուցիոնալ կարողությունների բարձրացմանն աջակցությունը,
· ՄԿՈՒ ֆինանսավորման մեխանիզմների վերանայումը:
ՀՀ կառավարության 2014 թվականի մարտի 27-ի N 442-Ն որոշմամբ հաստատված  «Հայաստանի Հանրապետության 2014-2025 թթ. հեռանկարային զարգացման ռազմավարական ծրագիրը» առաջնահերթություն է տալիս ՄԿՈՒ համակարգերի զարգացմանը՝ երկրի երկարաժամկետ սոցիալ-տնտեսական զարգացման համար՝ նպատակ ունենալով «բարձրացնել զբաղվածությունը որակյալ և բարձր արտադրողականություն աշխատատեղերի ստեղծման միջոցով»[footnoteRef:4]։ [4: https://www.gov.am/files/docs/1322.pdf, էջ 8։] 

ՄԿՈՒ օրենսդրական ոլորտի փոփոխությունները փաթեթը միտված են նաև կենսագործելու նաև կիրթ և կարողունակ քաղաքացի դաստիարակելու Հայաստանի վերափոխման՝ մինչև 2050թ. ռազմավարությամբ հռչակված[footnoteRef:5] նպատակները։  [5:  https://www.primeminister.am/u_files/file/Haytararutyunner/Armenia2050_7_5.pdf] 

Հայաստանը ստանձնել է նաև մի շարք միջազգային պարտավորություններ, որոնք վերաբերելի են նաև մասնագիտական կրթության ոլորտին։ ՄԱԿ-ի 2030 Կայուն զարգացման օրակարգը և, մասնավորապես, կայուն զարգացման նպատակ 4-ը՝ նախատեսում են ապահովել ներառական ու որակյալ կրթություն բոլորի համար և խթանել ողջ կյանքի ընթացքում ուսման հնարավորություններ։ 
Հայաստանը ստորագրել է նաև «Հայաստանի համար ՄԱԿ-ի Կայուն զարգացման գործընկերության 2021-2025 թվականների շրջանակ» փաստաթուղթը[footnoteRef:6], որն ուղղված է ապահովելու, որ մարդիկ կիրառեն իրենց տաղանդներն ու հմտությունները, օգտվեն տարիքին համապատասխան, ցկյանս ուսուցումից («Շարունակական կրթություն» (ողջ կյանքի ընթացքում ուսումնառություն), ներառական և որակյալ կրթությունից՝ բարենպաստ և անվտանգ միջավայրում: [6:  https://armenia.un.org/sites/default/files/2022-02/United%20Nations%20Sustainable%20Development%20Cooperation%20Framework%202021-2025.pdf] 

Եվրոպական Միություն-Հայաստան Համապարփակ և ընդլայնված գործընկերության համաձայնագիրը[footnoteRef:7] հատուկ անդրադարձ է կատարում ամբողջ կյանքի ընթացքում կրթությունը խթանելու հարցերին՝ առանցքում պահելով մասնագիտական և բարձրագույն կրթությունը։ Շարունակական կրթության խթանումը դիտվում է աճի և աշխատատեղեր ստեղծելու բանալին է՝ քաղաքացիներին ընձեռելով հասարակության մեջ լիարժեք կերպով ներգրավվելու հնարավորություն։  [7:  https://www.mfa.am/filemanager/eu/CEPA_ARM_1.pdf, հոդվածներ 93-95։ ] 

Ի կատարումն նշված միջոցառումների, Հայաստանի Հանրապետության կառավարության 2021-2026 թվականների գործունեության միջոցառումների ծրագրի[footnoteRef:8] N 1 հավելվածը կրթության, գիտության, մշակույթի և սպորտի ոլորտում, ի թիվս այլ միջոցառումների, նախատեսում էր «Կրթության մասին», «ՀՀ նախնական մասնագիտական (արհեստագործական) և միջին մասնագիտական կրթության մասին» օրենքներում փոփոխություն կատարելու մասին» ՀՀ օրենքի նախագծի մշակում և ներկայացում ՀՀ վարչապետի աշխատակազմ, որն էլ իրագործվել է «Մասնագիտական կրթության և ուսուցման մասին» ՀՀ նոր օրենքի և հարակից օրենքներում փոփոխությունների մասին փաթեթի ընդունմամբ։  [8:  18 նոյեմբերի 2021 թվականի N 1902 – Լ, Հավելված 1, https://www.gov.am/files/docs/4685.pdf] 

ԱՀՈՒ արդյունավետ կազմակերպման համար «Մասնագիտական կրթության և ուսուցման մասին» Հայաստանի Հանրապետության օրենքի  17-րդ հոդվածի 1-ին մասի 5-րդ կետով, 20-րդ հոդվածի 3-րդ մասով, ինչպես նաև Կրթության մասին օրենքի 37-րդ հոդվածի 1-ին մասի 9.2-րդ  և 9.4-րդ կետերով  նախատեսված է համակարգման գործառույթների պատվիրակում կրթության պետական կառավարման լիազոր մարմնի ընտրված կազմակերպությանը՝ դրան տալով դուալ ուսումնառության համակարգման բնագավառում մի շարք առանցքային գործառույթներ։ Միաժամանակ, 2015 և 2023 թվականներին «Կրթության մասին» օրենքի 3-րդ, 6-րդ, 26-րդ, 26.1-րդ, 36-րդ և 37-րդ հոդվածներում կատարվել են լրացումներ և փոփոխություններ, ինչով սահմանվել է պետության կողմից ֆորմալ, ոչ ֆորմալ և ինֆորմալ կրթության համակարգը համաչափ գործարկելու ու արդյունքները ճանաչելու երաշխիքը։ Նշված օրենսդրական քաղաքականության ապահովման մեխանիզմները ամրագրվել են նաև «Հայաստանի Հանրապետության կրթության մինչև 2030 թվականին զարգացման պետական ծրագիր» օրենքում։
Ի գործադրումն ՄԿՈւ օրենքով նախատեսված լայնածավալ և արմատական փոփոխությունների՝ 2024 թ․ ընդունված փաթեթի կիրարկումն ապահովող միջոցառումների ցանկը հաստատելու մասին Հայաստանի Հանրապետության Վարչապետի N 914-Ա որոշման 17-րդ կետով սահմանված է ոլորտը համակարգող պատասխանատու մարմնի ստեղծում, որին վերապահված կլինի ԱՀՈՒ ոլորտում վերը նշված օրենքից բխող գործառույթների իրականացման ապահովումը։ Համապատասխան մարմինը պետք է հանդիսանա վերը նշված ռազմավարական և միջազգային փաստաթղթերով որդեգրված հանձնառությունների կենսագործման և առաջ մղման հիմնական հասցեատերն ու պատասխանատուն՝ դառնալով ոլորտում մասնագիտական փորձի ձևավորման և կայուն զարգացման ինստիտուցիոնալ կարևոր միավոր։  

ՏԵՂԵԿԱՆՔ
«Հայաստանի Հանրապետության կառավարության 2011 թվականի հոկտեմբերի 27-ի  № 1550-Ն որոշման մեջ փոփոխություններ կատարելու մասին» Հանրապետության կառավարության  որոշման նախագծի ընդունման կապակցությամբ Հայաստանի Հանրապետության պետական բյուջեում ծախսերի և եկամուտների էական ավելացման կամ նվազեցման բացակայության մասին

	Սույն որոշման ընդունման արդյունքում 2026 թվականի պետական բյուջեով լրացուցիչ ծախսի անհրաժեշտություն չի առաջանա, իսկ անհրաժեշտ ֆինանսական միջոցները կնախատեսվեն 2027-2029 թթ․ ՄԺԾԾ-ում: Հիմնադրամն իր գործառույթների շրջանակում հնարավորություն կունենա նաև ձևավորել արտաբյուջետային միջոցներ, ներգրավել դոնոր կազմակերպությունների կողմից զանազան ծրագրերի միջոցով այլ ֆինանսական ներդրումներ և այլն: Միևնույն ժամանակ, ուսուցումների ազգային ռեեստրի ստեղծման աշխատանքներն արդեն իսկ մեկնարկել են Կրթության տեխնոլոգիաների ազգային կենտրոնի կողմից գոյություն ունեցող միջոցներով, իսկ հետագայում դրա շահագործման, վարման և դուալ ուսումնառության, ոչ ֆորմալ և ինֆորմալ ուսումնառության արդյունքների գնահատման և ճանաչման գործընթացի կազմակերպման և համակարգման աշխատանքների իրականացման համար կնախատեսվեն համապատասխան միջոցներ, որոնք արտացոլված կլինեն ՀՀ ԿԳՄՍՆ միջնաժամկետ ծախսային ծրագրի հայտում: Սույն հիմնավորմանը կից ներկայացվում են նախնական հաշվարկային փաստաթղթերը:

ՏԵՂԵԿԱՆՔ
«Հայաստանի Հանրապետության կառավարության 2011 թվականի հոկտեմբերի 27-ի  № 1550-Ն որոշման մեջ փոփոխություններ կատարելու մասին» Հանրապետության կառավարության  որոշման նախագծի ընդունման կապակցությամբ Հայաստանի Հանրապետությունում գործող այլ նորմատիվ իրավական ակտերի ընդունման անհրաժեշտություն բացակայության մասին

Հայաստանի Հանրապետության կառավարության «Հայաստանի Հանրապետության կառավարության 2011 թվականի հոկտեմբերի 27-ի  № 1550-Ն որոշման մեջ փոփոխություններ կատարելու մասին»  որոշման նախագծի ընդունման կապակցությամբ այլ նորմատիվ իրավական ակտերի ընդունման անհրաժեշտություն չկա:
2

